Antur yr Actau


“Cornelius”
Actau pennod 10, adnod 1-8
Ychydig iawn siaradodd fy nhad am ei gyfnod yn y fyddin, ond pan fyddai’n rhannu ei atgofion, byddai’n aml yn dweud cymaint roedd o a’r milwyr ifanc eraill yn ofni’r Sargeant Major.  Rhyw foi cas, yn gweiddi o hyd, ac yn bygwth – tipyn o fwli, mae’n debyg.  Roedd Cornelius yn rhyw fath o Sargeant Major gyda milwyr y Gatrawd Eidalaidd.  Ond rydw i’n cael y syniad ei fod yn wahanol iawn i Sargeant Major fy nhad.  Roedd o (a’i deulu)  yn garedig, yn rhoi i bobl mewn angen. Roedd hefyd yn ddyn crefyddol yn gweddïo ar Dduw. Yn y ganrif gyntaf oed Crist, roedd rhai Rhufeiniaid a phobl o genhedloedd eraill wedi blino ar addoli gwahanol dduwiau, ac wedi blino ar anfoesoldeb eu cyfnod.  Roedd crefydd yr Iddewon yn apelio atyn nhw – addoli un Duw, dim delwau, a deddfau cadarn i roi arweiniad mewn bywyd.  Mae’n debyg fod Cornelius yn addoli gyda’r Iddewon yn y synagog lleol.

Ond doedd hynny ddim ddigon.  Roedd angen i Cornelius gael ei achub trwy aberth Iesu Grist.  Dydy byw yn dda a bod yn garedig ddim yn arwain at faddeuant pechodau a bywyd newydd – rhoi ein ffydd yn Iesu Grist, Achubydd y byd sy’n gwneud hynny. Mae Actau 11:13-14 yn awgrymu fod Cornelius yn sylweddoli fod rhywbeth ar goll yn ei fywyd.  Mae’r stori yn fy atgoffa o hanes John Wesley, dyn oedd yn byw yn Lloegr yn y 18fed ganrif.   Roedd yn ddyn crefyddol iawn, ac aeth yn weinidog ac yn genhadwr, ond roedd rhywbeth ar goll yn ei fywyd.  Un diwrnod roedd mewn cyfarfod yn Llundain yn astudio llythyr Paul at y Galatiaid.  Yn sydyn teimlodd rhyw gynhesrwydd yn ei galon  wrth glywed fel mae Duw yn newid calonnau pobl trwy ffydd. O’r diwedd teimlodd yn sicr fod Duw yn maddau iddo yn Iesu, ac aeth ymlaen i weithio dros ei Arglwydd gan roi cychwyn i’r Diwygiad Methodistaidd a ledodd dros Loegr gyfan a newid bywydau miloedd a’r filoedd o bobl.
Mae Rhufeiniaid 10:14,15 yn dweud Ond wedyn, sut mae disgwyl i bobl alw arno os ydyn nhw ddim wedi credu ynddo? A sut maen nhw'n mynd i gredu ynddo heb fod wedi clywed amdano? Sut maen nhw'n mynd i glywed os ydy rhywun ddim yn dweud wrthyn nhw?  A phwy sy’n mynd i ddweud wrthyn nhw heb gael ei anfon? Dyna mae’r ysgrifau sanctaidd yn ei olygu wrth ddweud: "Mae’r rhai sy'n cyhoeddi’r newyddion da wedi cyrraedd ar yr adeg iawn.” Roedd Cornelius angen clywed y newyddion da am Iesu, a phwy oedd wedi cyrraedd Jopa sy tua 30 milltir i ffwrdd o Cesarea ar yr adeg iawn?  Ie - Pedr.  Felly mae Duw yn rhoi gorchymyn i Cornelius i anfon ddynion yno i nôl dyn o’r enw Simon Pedr sy’n aros yn nhŷ Simon y gweithiwr lledr ar lan y môr.  Fel milwr sy’n gwybod beth ydy gorchymyn ac ufuddhau, mae Cornelius yn gwneud beth mae Duw yn ei ddweud yn syth.  
Ac mae ufuddhau i Dduw yn arwain at bethau da!

